1 JUAN

Ang UNANG SULAT NI JUAN nga dili mabulag sa iyang Ebanghelyo nagpahinumdom nga ang Kristohanong paagi mao ang dalan sa pagkadiyosnon. Makatabang ni sa daghang nagduhaduha. Busa, pananglitan, ang usa ka batan-ong istudyanti nga gitudloan sa pagtoo mopatin-aw sa pagkamilitanti niyang Marxista sa pag-ingon: “Buot ko nga mahigugma sa akong mga kauban sa labi pang epektibong paagi.”

Ang lain moingon: “Ang pagtoo nagtabang sa wala magkupot sa tinuod nga panglantaw sa mga butang nga gihatag kanato sa modernong sensya.” 

Ang lain pa gyod nangita sa dalan sa pagbuntog sa malinglahong kalingawan sa kinabuhi ug sa paagi sa pakighiusa nga walay kataposan sa mga doktrina sa Sidlakan.

Kining tulo ka pananglitan nagpasabot nga, bisag unsa kanindot ug kahalangdon, ang pagtoo dunay kinutoban, ug nga dunay butang sa tawo nga wala hingpita ni Cristo. Apan sukwahi ini, sa unang sulat, nagmatuod siya: sa Anak sa Diyos, naa ka sa hingpit nga Kamatuoran, naglakaw sa matuod nga Gugma, ug sa kahiusa tali sa Diyos mismo.

Tingalig naglingla lang ta nato kon magpatoo nga naa ta ni Cristo. Busa, giklaro dinhi ni Juan ang mga sumbanan, ang mga kondisyon nga makapamatuod kon tinuod ba ta nga naglakaw sa kahayag ug nagpuyo sa Gugma.

– Diha ni Cristo mailhan ang Diyos mismo; apan kanunay natong hinumdoman ang pagpatuhop sa iyang mga buhat, sa misyon ug sa pamaagi sa pagkatawhanon.

– Nagtoo ta nga natawo tag usab sa Ginoo: wala ni magpasabot nga labaw ta sa iyang mga sugo, o kalimtan ang paningkamot sa matag adlaw aron mahimong takos niya.

– Ang Pagtoo nagbag-o sa atong kahibawo sa Ginoo. Apan ang labing importanti mao ang pagsabot sa iyang gugma, ug anang paagiha, walay molabaw nga pagtulon-an sa gipakita sa Krus.

1• 1 Bahin ni sa panghitabo sa si nugdan, ug among nabatian,

ang nakita sa kaugalingong mata,

sa naaninaw ug nahikapan sa kamot, ang buot kong ipasabot 

ang Pulong nga mao ang kinabuhi...

2 Nagpaila sa kaugalingon ang Kinabuhi;

nakita namo ang Kinabuhing Dayon ug mga saksi mi ini.

Nagbalita mi ninyo mahitungod Niya.

Siya nga naa sa Amahan nagpakita namo. 

3 Busa, gipahibawo mo namo sa among nakit-an ug nabatian

aron makig-uban mo namo 

sa Amahan ug sa anak, si JesuCristo. 

4 Gisulat ni aron mahingpit ang inyong kalipay. 

Lakaw sa kahayag 

• 5 Nadungog namo ang mensahe gikan niya 

ug among isangyaw ninyo: Ang Diyos kahayag ug walay kangitngit diha niya. 

6 Kon moingon ta nga nahiusa ta uban niya,

samtang naglakaw sa kangitngit,

namakak ta, inay magpuyo sa kamatuoran. 

7 Apan kon naglakaw ta sa kahayag,

sama nga siya naa sa kahayag,

mahiusa ta sa usag usa. 

Ang dugo ni Jesus, ang Anak sa Diyos, 

naglimpyo nato sa atong kasal-anan.

8 Kon moingon ta, “Wala tay kasal-anan,”

naglimbong ta sa kaugalingon ug wala nato ang kamatuoran. 

9 Kon isugid nato ang kasal-anan,

siya nga matinud-anon ug tarong

mopasaylo natong tanan.

Hinloan ta sa tanang daotan. 

10 Kon moingon ta nga dili ta makasala,

atong gihimo ang Diyos nga bakakon, 

wala nato ang iyang pulong. 

Tumana ang sugo sa gugma 

2 • 1 Mga gagmay kong anak, gisula tan tamo aron dili na mo makasala.

Kon may nakasala, may tigpangama ta sa Amahan

si JesuCristo, ang Tarong. 

2 Gihalad siya alang sa atong kasal-anan

ug sa kasal-anan sa tibuok kalibotan. 

3 Unsaon nato pagkahibalo nga nahibawo ta niya?

Kon gituman nato ang iyang kasugoan. 

4 Kon moingon mo, “Nakaila ko niya,”

apan wala magtuman sa iyang kasugoan,

bakakon mo ug wala ninyo ang kamatuoran. 

5 Apan kon gisunod ninyo ang iyang pulong,

ang gugma sa Diyos mahingpit diha niya. 

Ingon ani nato mahibaw-an nga naa ta niya: 

6 Ang nag-ingon nga nagpuyo siya uban Niya

magkinabuhi sama sa iyang pagkinabuhi. 

7 Hinigugma kong kahigalaan, dili bag-ong sugo ang gisulat ko kaninyo, apan

kondili pahinumdom lang sa karaan

nga inyong naangkon sukad pa sa sinugdan.

Ang maong sugo mao ang mga pulong nga nadungog na ninyo. 

8 Hinuon, sa usa ka paagi, ako ning gihatag isip bag-ong sugo,

kay bag-o ni diha ni JesuCristo

ug diha sab ninyo.

Ang kangitngit milabay na

ug misidlak ang tinuod nga kahayag. 

9 Kon moingon ka nga naa ka sa kahayag,

apan nasilag sa igsoon,

naa gihapon ka sa kangitngit. 

10 Ang nahigugma sa igsoon magpabilin sa kahayag.

Dili siya angayng mahadlok nga mapandol. 

11 Apan ang nasilag sa igsoon naa sa kangitngit 

ug naglakaw nga walay tumong. 

Kay nabuta siya sa kangitngit. 

12 Hinigugma kong mga anak, nagsulat ko ninyo:

napasaylo na mo sa sala sa Ngalan ni Jesus. 

13 Mga amahan, nagsulat ko ninyo:

nakaila na mo niya sukad pa sa sinugdan. 

Mga batan-on, nagsulat ko ninyo:

nabuntog na ninyo ang Daotan. 

Mahal kong mga anak, nagsulat ko ninyo,

kay nakaila na mo sa Amahan. 

14 Mga amahan, nagsulat ko ninyo:

nakaila na mo niya sukad pa sa sinugdan.

Mga batan-on, nagsulat ko ninyo, kay kusgan mo

ug ang Pulong sa Diyos nagpuyo ninyo

nga mibuntog na sa Daotan. 

• 15 Ayawg higugmaa ang kalibotan ni ang naa ini. 

Kon may nahigugma sa kalibotan,

ang gugma sa Amahan wala niya. 

16 Gikan sa kalibotan – 

ang tanang lawasnong tinguha, 

ang kahakog sa mata 

ug ang pagpanghambog sa mga tawo sa ilang kusog – 

kining tanan gikan sa kalibotan, dili sa Amahan. 

17 Ang kalibotan molabay uban sa tanang pangandoy. Apan ang magtuman sa kabubut-on sa Ginoo magpabilin sa kahangtoran. 

Isalikway ang antiCristo 

• 18 Hinigugma kong mga anak, kataposan ning oras. 

Gipahibawo mo nga moabot ang antiCristo. 

May daghan nang antiCristo nga nangabot.

Busa, masayod ta nga mao na ni ang kataposang oras. 

19 Nanggawas sila sa atong pundok. 

Hinuon dili sila atong sakop. 

Kon sakop pa, 

magpabilin unta sila uban nato.

Tataw kaayo nga dili ang tanang kauban sakop. 

20 Apan gihilogan mo sa Usa nga Balaan

aron makaangkon sa tinuod nga kaalam. 

21 Nagsulat ko ninyo, 

dili tungod sa kakulang sa kahibawo bahin sa kamatuoran. 

Hinunoa, nakahibawo na mo ini.

Ang mga bakak walay labot sa kamatuoran. 

22 Kinsay bakakon?

Ang naglimod nga si Jesus mao si Cristo.

Ang antiCristo

naglimod sa Amahan ug sa Anak. 

23 Wala ang Amahan sa naglimod sa Anak.

Ang nag-ila sa Anak, naa niya ang Amahan. 

24 Pasagdi nga ang nadunggan 

gikan sa sinugdan magpabilin ninyo. 

Kon magpabilin ni, 

kamo sab magpabilin sa Anak ug sa Amahan. 

25 Kini ang panaad nga iyang gihatag namo: ang kinabuhing dayon. 

26 Gisulatan tamo ini nga naghunahuna sa buot mopahisaag ninyo. 

27 Sanglit ang paghilog nga nadawat ninyo gikan Niya,

ug nagpabilin diha ninyo, 

wala na mo manginahanglag motudlo ninyo. 

Ang iyang paghilog nagtudlo ninyo sa tanang butang. 

Nagsulti ni sa tinuod ug dili mamakak. 

Busa, pabilin niya ug ampingi ang gitudlo. 

28 Karon, mga anak, pagkinabuhi kaniya

aron kon magpakita siya sa himaya, may paglaom ta. 

Dili ta maulaw sa iyang atubangan inig-abot na niya. 

29 Nasayod mo nga siya ang Tarong: 

busa, hibaw-i nga ang nagkinabuhi sa katarong natawo sa Diyos. 

3 • 1 Tan-awa, unsa kaulosahon ang gugma sa Diyos alang nato: wala lang ta tawga nga mga anak sa Diyos, kondili tinuod gyod ta nga mga anak sa Diyos. 

Mao ni ang hinungdan nga ang kalibotan wala makaila nato, 

kay ang kalibotan wala makaila Niya.

2 Mga hinigugma, mga anak ta sa Diyos.

Wala pa ikapadayag unsa ta unya.

Apan inigpakita niya sa himaya

nasayod ta nga mahisama ta niya, 

kay makita nato kinsa gyod siya. 

3 Ang duna ining paglaoma,

paningkamoti nga maputli ni sama nga putli siya. 

4 Ang nakasala nakaaway sa balaod sa Diyos;

ang sala pagsalikway sa iyang balaod. 

5 Nahibawo mo nga mianhi siya aron pagwagtang sa mga sala, ug nga wala siyay sala. 

6 Busa, ang nakasala wala makakita ni makaila niya. 

• 7 Hinigugma kong mga anak, ayawg pailad.

Ang nagbuhat sa husto tarong,

sama nga si JesuCristo tarong. 

8 Apan ang nakasala sakop sa yawa,

kay ang yawa nakasala sukad pa sa sinugdan. 

Busa, gipadayag kanato ang Anak sa Tawo

aron gun-obon ang binuhatan sa yawa. 

9 Ang natawo sa Diyos dili makasala,

kay ang liso sa Diyos magpabilin nila;

dili sila makasala, kay natawo man sila sa Diyos. 

10 Unsaon man nato pag-ila

ang mga anak sa Diyos ug ang iya sa yawa? 

Ang wala magbuhat og maayo dili iya sa Diyos; 

ingon man ang walay gugma sa igsoon. 

11 Kay kini ang mensahe nga iyang gitudlo ninyo gikan sa sinugdan: 

paghigugmaay sa usag usa. 

12 Ayawg sunda si Cain nga mipatay sa igsoon, kay sakop siya sa Yawa. 

Nganong gipatay niya ang igsoon? 

Kay nagbuhat siya sa daotan ug ang igsoon nagbuhat sa maayo. 

13 Busa, ayawg kahibulong, mga igsoon ang kalibotan nasilag nato

14 nahigugma ta sa igsoon tang lalaki ug babaye. 

Sa ingon nahibaw-an nato nga nakalabang na ta sa kamatayon ngadto sa kinabuhi. 

Ang wala mahigugma nagpabilin sa kamatayon. 

15 Ang nasilag sa igsoon mamumuno,

ug, sumala sa inyong nahibaw-an, 

ang kinabuhing dayon dili magpabilin sa mga mamumuno. 

16 Giingon nato ini pagkahibawo unsay gugma: 

gihatag niya ang iyang kinabuhi alang nato. 

Busa, ihatag sab nato ang atong kinabuhi alang sa kaigsoonan. 

17 Kon may nagpahimulos sa bahandi sa kalibotan, apan nagtak-op sa kasingkasing inigkakita sa kaigsoonang nanginahanglan, 

unsaon man pagpabilin sa gugma sa Diyos diha niya? 

18 Mga hinigugma kong anak, maghinigugmaay ta dili lang sa pulong ug ngabil

hinunoa, sa kamatuoran ug sa buhat. 

19 Ug masayod ta nga iya ta sa kamatuoran

ug ang atong konsensya magmalinawon sa iyang atubangan. 

20 Matag higayon nga badlongon, moingon ta: ang Diyos labaw sa atong tanlag,

ug nahibawo siya sa tanan. 

21 Kon ang konsensya dili mosilot nato, 

hinigugma kong kahigalaan,

mabug-os nato ang pagsalig sa Diyos. 

22 Bisag unsay atong pangayoon, atong madawat,

kay nagtuman ta sa iyang mga sugo

ug nagbuhat sa makapahimuot niya. 

23 Ang iyang sugo mao nga motoo ta sa Ngalan sa iyang Anak nga si JesuCristo 

ug maghigugmaay ta sa usag usa 

sumala sa iyang gisugo. 

24 Ang nagtuman sa iyang kasugoan magpabilin sa Diyos ug ang Diyos kaniya.

Pinaagi sa Espiritu nga gihatag kanato sa Diyos, makahibawo ta nga nagpuyo siya dinhi nato. 

Ayawg salig sa tanang inspirasyon

4 • 1 Mga hinigugma, ayawg salig sa matag inspirasyon. Susiha ang mga espiritu aron mahibaw-an kon gikan ba ni sa Diyos. 

Kay may daghan nga bakakong manalagna sa kalibotan karon. 

2 Unsaon ninyo pagkahibawo sa espiritu sa Diyos?

Ang tanang espiritu nga miila nga si JesuCristo nagpakatawo sama nato nagsulti sa ngalan sa Diyos. 

3 Apan ang espiritu nga dili moila ni Jesus, dili gikan sa Diyos; 

espiritu ni sa antiCristo.

Nadungog ninyo ang iyang pag-abot

ug bisan karon nia siya sa kalibotan. 

4 Mga pinangga kong anak, iya mo sa Diyos.

Nabuntog na ninyo kining mga tawhana.

Siya nga naa ninyo labaw nga gamhanan kay kaniya nga nia sa kalibotan. 

5 Anaa sila sa kalibotan ug gidasig sa kalibotan.

Ang naa sa kalibotan maminaw nila. 

6 Iya ta sa Diyos. 

Ang nakaila sa Diyos maminaw nato. 

Apan ang dili sa Diyos dili manumbaling nato. 

Ingon ini ang pag-ila sa espiritu sa kamatuoran

ug ang espiritu sa sayop.

Diyos–Gugma: tinubdan sa gugma 

• 7 Hinigugma kong kahigalaan, higugmaon nato ang usag usa, 

kay ang gugma gikan sa Diyos. 

Ang nahigugma natawo sa Diyos ug nakaila sa Diyos. 

8 Ang wala mahigugma wala makaila sa Diyos, 

kay ang Diyos gugma. 

9 Giunsa man pagpakita sa gugma sa Diyos taliwala nato? 

Ang Diyos nagpadala sa bugtong Anak dinhi sa kalibotan aron makabaton tag kinabuhi pinaagi niya. 

10 Mao ni ang gugma: dili kay nahigugma ta sa Diyos apan 

una siyang nahigugma nato.

Gipadala niya ang anak nga halad alang sa kapasayloan sa atong mga sala. 

11 Hinigugma kong kahigalaan, kon ingon ini ang paghigugma sa Diyos, kinahanglan sab nga maghigugmaay ta sa usag usa. 

12 Walay nakakita sa Diyos, 

apan kon maghigugmaay ta sa usag usa, ang Diyos magpuyo uban nato. Ang iyang gugma gawasnon nga mokaylap dinhi nato. 

13 Unsaon man nato pagkahibawo nga nagpuyo ta sa Diyos ug siya dinhi nato? 

Kay gihatag kanato sa Diyos ang iyang Espiritu. 

14 Kita mismo nakakita ug nagpahayag

nga ang Amahan nagpadala sa Anak aron pagluwas sa kalibotan. 

15 Kon ang tawo moila nga si Jesus ang Anak sa Diyos, ang Diyos naa niya ug naa siya sa Diyos. 

16 Nasinati nato ang gugma sa Diyos ug mitoo ta. 

Ang Diyos gugma. 

Ang nagkinabuhi sa gugma, nagpuyo sa Diyos 

ug ang Diyos diha niya. 

17 Kanus-a ta makahibawo nga nakab-ot na ang hingpit nga gugma? 

Samtang nia pa ta sa kalibotan, sama ta niya sa tanan. 

Makapaabot ta nga masaligon sa Adlaw sa Hukom: 

18 Walay kahadlok diha sa gugma. 

Ang Hingpit nga gugma nagwagtang sa kahadlok. 

Kay ang kahadlok may kalabotan man sa silot. 

Ang mahadlokon wala makaila sa hingpit nga gugma. 

19 Busa, maghigugmaay ta sa usag usa, 

kay una siyang nahigugma nato. 

20 Kon moingon mo, “Nahigugma ko sa Diyos,”

apan nasilag sa igsoon, bakakon mo. 

Unsaon man ninyo paghigugma sa Diyos nga dili makita, 

kon wala mo mahigugma sa igsoon nga makita? 

Atong nadawat gikan niya kining sugoa:

pahigugmaa pod sa igsoon ang nahigugma sa Diyos. 

Ang pagtoo gikan sa Diyos 

5 • 1 Ang tanang mitoo nga si Jesus ang Hinilogan, natawo sa Diyos.

Kon nahigugma ka sa Amahan, gihigugma sab nimo ang natawo gikan niya. 

2 Unsaon man nato pagkahibawo nga nahigugma ta sa mga anak sa Diyos? 

Kon nahigugma ta sa Diyos ug nagtuman sa iyang kasugoan. 

3 Kay ang gugma sa Diyos nagsugo sa pagtuman sa iyang kasugoan. Gani, dili ni bug-at. 

4 Ang natawo sa Diyos, nakabuntog na sa kalibotan. 

Ang kadaogan nga nakabuntog sa kalibotan mao ang pagtoo. 

5 Kinsay makabuntog sa kalibotan? 

Ang mitoo nga si Jesus Anak sa Diyos. 

6 Si JesuCristo giila pinaagi sa tubig ug sa dugo. 

Dili lang sa tubig apan, sa tubig ug dugo. 

Ang Espiritu misaksi sab niya, kay ang Espiritu kamatuoran. 

7 Busa, dunay tulo ka saksi: 

8 ang Espiritu, ang tubig ug ang dugo, 

ug kining tulo nagkauyon. 

9 Kon modawat ta sa tawhanong saksi,

labaw pa nga dawaton nato ang saksi

nga gihatag sa Diyos alang sa iyang Anak. 

10 Kon mitoo mo sa Anak sa Diyos,

naa ninyo ang saksi sa Diyos. 

Apan ang dili motoo, naghimo sa Diyos nga bakakon,

kay wala sila motoo sa mga pulong sa Diyos

nga nagsaksi sa Anak. 

11 Unsay gisulti sa Diyos? 

Nga gihatagan ta niya sa kinabuhing dayon

ug ang maong kinabuhi naa sa Anak. 

12 Kon naa sa usa ka tawo ang Anak, may kinabuhi siya.

Kon wala niya ang Anak sa Diyos,

wala pod niya ang kinabuhi. 

Pahilayo sa mga diosdios 

• 13 Busa, nagsulat ko ninyo ining tanan 

aron mahibaw-an ninyo nga duna na moy kinabuhing dayon,

kamo nga nagtoo sa Ngalan sa Anak sa Diyos. 

14 Pinaagi niya bug-os ang atong pagsalig nga bisag unsay atong pangayoon

sumala sa iyang kabubut-on, ihatag niya. 

15 Kon nasayod ta nga maminaw siya nato kon mangayo ta,

nasayod sab ta nga naa nato ang atong gipangayo.

16 Kon inyong nakita ang inyong igsoon nga nakasala,

nga dili magdala niya sa kamatayon,

iampo siya. Hatagan siya sa Diyos og kinabuhi. 

Ang gipasabot ko mao ang sala nga dili magdala sa kamatayon. 

Kay may sala nga magdala sa kamatayon, 

wala ko maghangyo nga inyo ning iampo. 

17 Ang tanang matang sa daotang binuhatan, sala,

apan dili tanang sala magdala sa kamatayon. 

18 Nahibawo ta nga ang natawo sa Diyos dili makasala, 

kay alimahan man sila sa natawo na sa Diyos, ug 

ang Yawa walay mahimo batok nila. 

19 Nahibawo ta nga iya na ta sa Diyos, 

samtang ang tibuok kalibotan naglunang sa daotan. 

20 Nahibawo ta nga ang Anak sa Diyos miabot na ug

gihatagan tag gahom aron mahibaw-an ang kamatuoran.

Naa ta niya ang matuod, ang Anak nga si JesuCristo. 

Matuod Siya nga Diyos ug kinabuhing dayon. 

21 Mga anak kong pinangga, pahilayo mo sa mga diosdios. 

• 1.1 Si Juan dili maghisgot sa mga milagro, o gipadayag, o sa mga sikreto nga giampingan pag-ayo sa pipila nga nagsugod sa dalan. Ang kamatuoran nga iyang gipaambit nato mas yano ug labaw kadiyosnon: “Ang Diyos, ang Kinabuhing Dayon, mianhi aron pagpuyo uban sa katawhan.” Ang Pulong: tan-awa ang Juan 1:1.

Ang Kinabuhi makita na. Ayawg pangita og mga milagro, o milagrosong gahom. Ayawg paabot sa mga nindot kaayong gipadayag bahin sa sunod nga kinabuhi. Ang kinabuhi gipadayag isip gasa sa Amahan, ang pagbag-o sa tawo nga walay paglaom, ang diyosnong pahiyom, ang wala damhang pagbisita sa nagpangita pagpaambit sa kinabuhi sa katawhan (Panultihon 8:31). Dili ta makita ang kinabuhi sa mga libro, apan sa pakighiusa sa nakakita ug nakasinati na ini sa wala pa ta, ug nahimo nga iyang Simbahan.

• 5. Ang paglakaw sa kahayag mao ang Kristohanong kinabuhi.

Ibabaw ug labaw pa sa nagkalainlaing kamatuoran nga nadiskobrehan sa mga tawo, dunay kahayag nga mao ang hingpit nga Kamatuoran ug nga dili mabahinbahin: ang tawo naa o wala sa kahayag. Dili lang ni sa kahibawo, kondili sa tibuok tawo nga naglihok; nagpuyo ug naglakaw diha sa Kahayag. Ang Pagtoo naghatag nato sa kahayag ug naglingkawas nato sa daghang babag:

–
Ang nabahin nga panglantaw sa dili magtotoo nga walay tahod sa nagkalainlaing mga hiyas: pananglitan, pagpangitag kahapsay, nalimtan ang tinguha sa hustisya; o sa pakigbisog alang sa hustisya natumban sab ang mga katungod sa isigkatawo.

–
Ang kahigwaos adtong walay tumong ug nagpahilom sa kaugalingong pagduhaduha pinaagi sa walay puas nga gimbuhaton. 

–
Ang sektarianismo nagpugong nato sa pagkamanagsoong lalaki ug babaye sa tibuok uniberso. 

–
Ang Simbahan nag-aghat sa pagsagop sa malukpanong panglantaw sa tibuok tawo. Usa ni sa mga bahandi sa Kristyanos – labi na sa mga militanti – nga angayng ipaambit sa kaubanan.

Ang unang timailhan nga nagmatuod kon naglakaw ta sa kahayag mao: gibiyaan ba ang sala? Aron pagsabot ini, kinahanglang masayran nga si Juan nagtubag sa gipanulti sa mga “mining propeta” nga nag-ingon “Kay Kristyanos na man ta nagpabilin tang nahiusa sa Diyos, ug ang mga sala sa lawas dili importanti.” Si Juan nag-ingon nga nakahukom ta nga para sa Diyos dili ta makapadayon sa pagpaulipon sa sala. Klaro hinuon nga walay tawo nga walay sala; nagkinahanglan tang tanan sa kaluwasan ni Cristo; apan ang iyang pagpasaylo nag-awhag nato sa pagpalayo sa sala.

Si Juan nag-awhag sa “pagsumbong sa atong mga sala” sa Diyos, sa ato pa, sa mapaubsanong pagdawat atubangan sa Ginoo nga makasasala ta, apan masaligon sa iyang kaayo. Kon wala kining kinaiyaha, ang sakramento sa “pagkompisal” kawad-ag bili. Sa laing bahin, ang pagkompisal sa mga sala sa sakramento sa pasig-uli dakog ikatabang sa paghimo sa atong kasingkasing nga abli alang sa Ginoo.

• 2.1 Ang ikaduhang timailhan sa atong gugma sa Diyos: pagtuman sa iyang mga sugo nga nasumada sa gugma. Nagpakaaron-ingnon ba ta nga nakaila sa Diyos ug nagtoo niya? Kon mao na, sukdon ni sa atong gugma sa uban. Karaan nga sugo ang una tang nakat-onan sa Simbahan; bag-ong sugo, kay ang kalibotan nanginahanglan sa bag-ong pamaagi nga magdiskobre sa gahom sa gugma.

• 15. Ang ikatulong timailhan: ang dili paghigugma sa kalibotan. Tan-awag giunsa pagsugod ni Juan pinaagi sa paglipay uban sa mga magbabasa, kay nailhan ang Amahan. Wala ni magpasabot nga kasilagan nato ang kalibotan nga gianhi ni Cristo aron luwason (tan-awa ang komentaryo sa Juan 3:17). Apan, kinahanglang makaamgo ta nga dunay yawan-ong sulog gikan sa “yawa” ining kalibotana. Sumala ni Juan, ang kalibotan mao ang malinglahong kinabuhi nga gipuy-an sa katawhan inighunong nag pangita sa kabubut-on sa Amahan, ug kon makigbatok na sila ni Cristo. Duha ka magsumpaking gahom ang nia ining kalibotana ug sa katawhan: gikan sa Amahan ang malungtaron; ug ang giplano ug gipangandoy sa katawhan dihang gikalimtan nila ang kahimtang ug dignidad isip mga anak sa Diyos: ang kahakog ug garbo nagdala sa kamatayon.

Daghag ikasulti bahin sa “dili paghigugma sa kalibotan”. Bisag ang gikan sa Ginoo maayo: ang silaw sa adlaw gugma, ang kahibawo sa tawo gikan sa utok ug kamot; apan ang tibuok nga binuhat dili ikatandi sa Diyos.

Samtang gilantaw ang kalibotan isip dakong gasa nga gihatag kanato sa Diyos ug may tulubagon ta sa kalamboan ini, ang kalibotan maayo alang nato. Apan sa higayon nga lantawon ni nga atoa, nga gamiton ug pasagdan sumala sa atong kapritso, o dili ba nagpakaaron-ingnon nga usbon nga kita ra ug ginamit ang pwersa, mabangis ni nga kaaway; diosdios nga nag-ulipon nato ug sinugdan sa pag-indigay. Ang mga Kristyano mitahan sa kaugalingon sa kalibotan (unang kaso), apan dili uban sa kalibotan (ikaduhang kaso). Gibilin nila ang kagawasan isip mga anak sa Diyos, o mawala ang pagkaanak tungod sa gugma sa kalibotan.

• 18. Ang ikaupat nga timailhan: isalikway ang antiCristo; magpabilin tang lig-on sa pagtoo ug sa tanang gitudlo ini. Ang mga magtotoo sa panahon ni Juan nasayod nga sa dili pa ang mahimayaong pagbalik ni Cristo, motumaw ang antiCristo. Si Juan nag-ingon nga ang naglimod nga si Jesus mao ang Cristo, antiCristo. Ug karon, nasayod ta nga daghang tawo ang nagbutang og kalainan sa Jesus nga tawo nga nawala sa kasaysayan ug sa idolo nga “Cristo” nga gisimba sa mga magtotoo.

… ang paghilog…(b. 27). Si Juan nag-ingon nga kitang Kristyanos nakadawat sa hilog sa lana nga gihatag sa bunyag ug pirma. Ang pulong “Cristo” nagpasabot og “hinilogan”, dili sa lana kondili, sa Espiritu Santo sa Diyos, ang iyang Amahan. Si Juan nag-ingon: kamong Kristyanos, kinahanglang matudloan sa Simbahan, apan dili sa huyang nga paagi; pamalandong sa buot ihatag kaninyo nga responsibilidad gikan sa pulong sa Ginoo.

…iyang paghilog...(b. 27). Sa pagsulat ini, si Juan nagpahinumdom sa mga propeta nga nagdasig ug nagtudlo sa mga simbahan adtong panahona: pinaagi sa mga dinasig nga pulong, ang Espiritu nagtudlo sa katilingban (tan-awa ang Mga Buhat 14:21 ug 1 Tess 5:19). Karon sab, ang Espiritu nagpatunhay nato sa kamatuoran ug nagtudlo sa dalan sa kamatuoran sa miambit sa kinabuhi sa Simbahan; apan dili maghunahuna nga ang Espiritu nagtudlo sa tanan sa matag usa.

• 3.1 Dinhi nagsugod ang ikaduhang bahin sa Sulat: mga anak ta sa Diyos ug puy-an ni. Unsaon pagmatuod nga mga anak ta sa Diyos? Matud pa sa susamang timailhan nga nalantaw na: ang pagsalikway sa sala, ang pagpabilin sa sugo sa gugma, ang pagsangyaw sa pagtoo. Adunay daghang paagi sa pag-ingon nga mga anak ta sa Diyos. Maghunahuna tingali ang usa ka tawo: gihigugma sa Diyos ang katawhan busa, dakog dignidad. Apan dinhi, si Juan nagtawag sa atong pagtagad sa duha ka punto:

–
Mga anak mo. Aron mahisama mo sa Diyos, ayawg pangita og lain pang butang gawas sa kahingpit nga sama sa Ginoo.

–
Mga anak mo nga mobalik sa Amahan. Naghunahuna ka ba sa talagsaon ug malungtarong kataposan nga gigahin sa Diyos alang nimo? Kon nakaamgo na ta ini, sabton nga ang Diyos naglunsay nato sa daghang paagi, kay pinaagi lang ini makakab-ot ta sa gitinguha.

…mahisama ta niya…(b. 2). Nakaambit sa tanan nga iya sa Diyos ug maDiyos uban sa Diyos (tan-awa ang 1 Cor 13:13). Ang nag-antos karon tungod ni Cristo nahisama niya (Mk 9; Col 3:4). Ug ang uniberso makaabot sa tumong, nga maghambin sa mga anak sa Diyos sa iyang taliwala (Rom 8:19), o labaw pa sa Bag-ong Tawo.

• 7. Ang natawo sa Diyos…(b. 9). Daw gipalabihan ni, apan isip mga anak sa Diyos dili ni tiawtiaw; nagsugod na ta sa kamatuoran ug sa gugma. Alang sa tawo nga natawo pag-usab, lisod ang paghimog laing sala; sa tinuyo nga pagsalikway sa gugma, o pagpasaylo o sa pagpadayon sa pagpakigbisog. Apan nag-ampo ta sa Amahan: Dili mo kami itigyan…

Ang pagtuman sa sugo sa gugma nakalahi sa mga anak sa Diyos.

Ang mga tawo naanad na sa paghunahuna nga ang kalibotan nabahin sa duha ka nagsumpaking pundok. Ang uban nakakita sa mapahimuslanon ug sa gipahimuslan sa matag tawo. Ang uban nasayod lang bahin sa mga liberal ug mga konserbatibo. Ang uban nakakita lang sa itom ug sa puti. Si Juan nagtudlo sa nagbahin sa katawhan: ang nahigugma ug ang wala mahigugma. Kay ang magtotoo naa man sa pundok sa nahigugma, lutoson sila. Ang mga kauban ug kataginasod dili makapasaylo sa magtotoo, kay wala sila magpaambit sa kasilag ug sektarianismo. 

Ang nasilag…(b. 15). Ang tanang pagpatay ug pagmasaker nagsukad sa kasilag nga hilabihan. Kon moabot ang gubat sa usa ka nasod, kana kay daghang tawo ang nasilag sa usag usa, ug ang uban dili makahimo pagsakripisyo aron paghusay sa panagsumpaki ug sa tensyon.

Ang pagbansaybansay sa gugma dili makaluya nato nga maoy mahitabo sa mga sakripisyo nga walay gugma. Apan, makausab ni nato aron mahisama ta sa Diyos, ug dili na mahadlok o mawad-ag pagsalig niya. 

…labaw sa atong tanlag...(b. 20). Si Juan tingalig nagpasabot nga ang Diyos nasayod sa kailadman sa tawo. Makahukom siya labaw sa paghukom nato sa kaugalingon, ug iya ning buhaton uban sa gugma nga nakulang dinhi nato. Busa, kinahanglang dili ta maglunang sa kapait sa nangaging kasaypanan, o dili ba, magpuyo sa kahigwaos. Human sa pagpakasala, sundon nato si Pedro, dili si Judas. 

… motoo ta sa Ngalan…(3:23) sa ato pa, sa pagkaDiyos ni Cristo.

• 4.1 Nagpunting si Juan sa papel sa Espiritu Santo sa paggiya nato sa kamatuoran, apan karon naghisgot siya sa kaso sa mga propeta nga wala magsangyaw sumala sa pagtoo nga nadawat nila sa mga Apostol pinaagi sa Simbahan. Adunay susamang panagbangi nga nagpadayon karon sa Simbahan tali sa mga pangulo ug sa misaway sa ilang mga buhat sa ngalan sa Espiritu nga nagdasig nila. Kinahanglang maklaro dinhi nga walay dinasig nga makahimo pagsulti batok sa tradisyonal nga pagtoo sa Simbahan. Apan, kon maghisgot na ni sa pamaagi sa pagkaSimbahan o sa paglihok sa Simbahan, kinahanglan ba tang mosuporta sa mga nangulo sa tanang higayon? Paghikalimot ni nga ang Ebanghelyo naghimog mga gawasnong tawo nga dili lang magpakabuta sa pagdawat sa opinyon sa santo papa, o sa obispo, o sa kadaghanan. Katungdanan nato ang paghunahuna alang sa kaugalingon, ug sa pagbalik-lantaw, sumala sa mga ilhanan sa Ebanghelyo.

Ato ba sab nga uyonan ang daw gigiyahan sa Espiritu? Apan pila ba kaha sa dinasig nga mga tawo nga gidasig lang sa kaugalingon? Kon dinasig sila sa Espiritu Santo, bisag unsa ang ikasaway, dili sila mosulay pagbahinbahin sa Simbahan. Ang katilingban makapapha nila, apan dili sila ang responsabli sa maong panagbulag. Bisan pa kon ang lokal nga katilingban mosalikway nila, dili sila makatugot nga mabulag sa kinatibuk-an sa simbahan sa kalibotan, nga sa panahon kanunayng nag-ila sa mga tinuod nga propeta.

• 7. Dinhi nagsugod ang ikatulong bahin sa sulat: Ang Diyos-Gugma maoy sukaranan sa gugma ug pagtoo.

…ang Diyos gugma…(8 ug 16). Ang labing taas ni nga rebelasyon. Ang ubang relihiyon nasayod bahin sa Diyos nga maayo ug maluluy-on: walay laing relihiyon nga nasayod nga ang gahom sa gugma nagpalihok sa tibuok binuhat, ug ang tinubdan naa sa Diyos-Gugma.

Niining nindot nga tudling, si Juan miinisitir sa dili mabahin nga gugma sa Diyos ug gugma sa isigkatawo. Nasayod na ta ini, apan usahay matingala ta nganong ingon man ini. Si Juan naghatag og katarongan: “ang gugma gikan sa Diyos”(7), Kon mahigugma ta sa Diyos, kana, kay una tang gihiguma sa Diyos (10); kon naghigugmaay ta sa usag usa, kana kay ang gugma sa Diyos nagpadayon dinhi nato (12).

Gidugtong sab ni Juan ang gugma sa Diyos sa pagtoo sa Diyos: ang tinuod nga Kristohanong magtotoo mao ang nagsugod sa “pagtoo sa gugma sa Diyos, ug ang Diyos gugma”(4:16).

…una siyang nahigugma…(b. 10): Pinaagi sa malungtarong paglatid sa kaugmaon (Ef 1:4), sa pagpadala sa iyang Anak ug sa sakripisyo (Rom 5:8). Ug kon tinuod ang atong gugma, dili ta magpataas o ilhong sama sa nanghambog sa mga maayong buhat. Ilhon lang nga ang gugma sa Diyos naglihok dinhi nato.

Ang kinabuhi sa naghalad sa kaugalingon sa mahigugmaong pag-alagad sa mga sinalikway, masakiton, tigulang, ang walay pulos sa katilingban, gitarong ug mao sab ang mibiya sa panimalay aron paghalad sa tibuok kinabuhi sa labaw pang pakigsuod sa gugma sa Diyos.

• 5.1 Ang Diyos-Gugma naghangyo nato pagtoo sa iyang Anak, ug ang pagtoo kadaogan. Si Juan nagsulat sa Rebelasyon aron paghatag og paglaom sa mga magtotoo nga gilutos. Ug sa pagpakita nga nagmadaogon sila tungod sa pagtoo ni Cristo, dinhi gisulat ni pag-usab ni Juan sa laing paagi.

Ang kinadak-an tang kadaogan mao ang pagkab-ot sa atong kabilin isip mga anak sa Diyos, ug sa pag-abot sa kinabuhing dayon nga iya sa Diyos. Ang nagtoo ni Jesus nakadawat sa maong kalamposan: nakaabot na sila sa Kamatuoran, sa Diyos, sa ilang pagdawat ni Jesus.

Unsaon nato pagkasayod nga nahigugma ta sa mga anak sa Diyos? Gisultihan na ta ni Juan: ang nahigugma sa Diyos nahigugma sab sa isigkatawo, sa kaigsoonang lalaki ug babaye. Hinuon, lahi ang pagkahan-ay dinhi: ang nahigugma sa mga igsoon nailhan nga nahigugma sab sa Diyos.

May daghang matawag natog gugma; duna tingali mga elemento sa gugma sa tanan ini, kapin kon kulang. Ang gugma sa Diyos alang nato ug ang gugma nga iyang gihatag kanato alang sa uban, kinahanglan nga dili sama sa ubang gugma. Ang gugma nga gikan sa tinuod nga paghiusa sa Diyos dili pareho sa gugmang sentimental nga buta ug lumalabay. Sa laing bahin, kining gugmaha epektibo, sa punto nga naglingkawas sa uban ug nagbag-o nato diha ni Cristo.

Ang mga Tudling 6-9 nagpunting sa tulo ka nagkatakdong aspekto sa kasinatian sa mga Kristyano, nga unang nakita diha ni Jesus mismo. Si Juan naghulagway nila sa tulo ka pulong:

–
tubig: simbolo sa kalimpyo ug bag-ong kinabuhi.

– 
dugo: sa sakripisyo, ang sakit nga panghimayad sa mga sala, ang dugo sa mga martir.

– espiritu: ang dili mahakop nga gahom nga naghatag og kinabuhi sa mga saksi ni Cristo; ang kahibulongang kamamugnaon sa tawo ug institusyon nga nakagamot sa pagtoo.

• 13. Sa panapos, mosubli si Juan sa gisulti sa tibuok nga sulat: kamong nagtoo, paglipay sa inyong naangkon. Ayawg ipaubos ang mga lakang nga gihimo sa pagdawat ninyo ni Cristo. Pangitaa ug diskobreha ang mga bahandi nga alang nimo ug diha sa “Nahigugma nato” (Reb 1:5).

…ang tibuok kalibotan...(b. 19). Sumala sa nasulti na, ang kalibotan iya sa Diyos nga nagbuhat ini nga maayo. Busa, kining kalibotana dili lang yuta nga angayng trabahoan. Una sa tanan, yuta ni diin ang yawa nakiglumba sa Diyos. Wala siya sa grupo, walay pagtoong materialista o bisag unsa pa. Apan bisag asa, iyang dad-on ang mga maayo ngadto sa manggugubot nga diosdios – bisan sa taliwala sa nangita sa hingpit nga kinabuhi.

2 JUAN

“Ang piniling Babaye”: paagi kini ni Juan pagtimbaya sa katilingban sa wala hiilhing syudad. Ang Simbahan pinili ug balaan, sama ra nga ang katawhan ini pinili ug gibalaan sa Diyos.

Si Juan nagdapit sa katawhan sa pag-angkon sa lig-on ug bug-at nga kinaiya alang sa wala modawat sa pagtoo sa apostoles. Sa samang higayon gipahinumdoman sila sa batakang balaod sa Kristyanos: ang gugma.

Ang pagpabiling mahinangpon nga matoohon sa Kamatuoran mao ang paghigugma ni Cristo nga nagbilin nato ining kamatuorana, sa pag-alagad sa katawhang nagkinahanglan sa tibuok nga kamatuoran ug dili lang sa maayo alang sa mga tawo karon.

1 Ako, ang magulang, alang sa piniling Babaye ug sa iyang mga anak, nga akong gihigugma sa kinasingkasing – uban nako ang tanang nakahibawo sa kamatuoran – 2 tungod sa maong kamatuoran nga nagpuyo dinhi nato ug magpabilin uban nato hangtod sa kahangtoran. 

3 Ang grasya, kaluoy ug kalinaw manaa ninyo sa ngalan sa Diyos nga Amahan ug sa Anak, si JesuCristo, sa kamatuoran ug gugma. 

4 Nalipay kog dako uyamot nga nahimamat ko ang imong mga anak nga nagpuyo sumala sa kamatuoran, sumala sa mga sugo nga nadawat gikan sa Amahan. 5 Karon, naghangyo ko, mahal kong Babaye – ang akong gisulat dili bag-ong kasugoan; diha na ni sukad sa sinugdan – naghangyo ko: maghigugmaay ta sa usag usa. 

6 Mao ni ang gugma: ang paglakaw pinasubay sa iyang kasugoan. Kini ang sugo: nga maglakaw mo sa gugma sumala sa inyong nakat-onan sukad pa sa sinugdan. 

7 Daghan ang malimbongon nga nia sa kalibotan karon. Mga tawong wala moila nga si Jesus mao si Cristo nga mianhi isip tawo. Limbongan sila ug antiCristo. 8 Pagbantay, tingalig mawala ang bunga sa inyong kahago. Hinunoa, dawata ang hingpit nga     ganti. 9 Ang mopapas ug dili magpabilin sa gitudlo ni Cristo, dili makaangkon sa Diyos. Ang magpabilin sa gitudlo, naa niya ang Amahan ug ang Anak. 10 Kon may moanha ug dili magdala sa maong pagtulon-an, ayaw siyag dawata sa inyong balay, bisan gani sa pagpangumusta. 11 Ang pagtimbaya niya makalambigit sa daotan niyang mga buhat. 

12 Daghan unta kog isulat ninyo. Dili ko buot nga gamiton ang papel ug ang tinta alang ini. Naglaom ko nga magkita ta ug magkaatubangayg sulti aron mahingpit ang atong kalipay. 

13 Ang mga anak sa pinili mong igsoon nga babaye, nangumosta  ninyo. 

3 JUAN

Alang sa mga Kristyano nga nakaila niya, ang apostol nga si Juan dili mao si “San Juan”, apan usa ka tawo. Alang ni Diotrepes, nga gisaligan ni Juan sa responsibilidad sa katilingban nga wala mailhi, si Juan samokan nga tigulang. Aron makadominar siya sa simbahan, mibulag si Diotrepes.

Sa tulo ka sulat, ug sa Ebanghelyo, naghisgot si Juan og “panaghiusa”, nga naa sa mga Kristyano. Bisag unsang simbahana, o pundoka, kinahanglan nga abli ni alang sa uban, ug magpabiling naglambigit sa usag usa. Si Pablo miinsister sab ining kaakohana: sa pagdawat sa mga panimalay sa tanang Kristyanos nga gikan sa ubang lugar aron paglig-on sa kahiusa sa ilang pagtoo.  

1 Ako, ang magulang, alang sa akong pinalanggang higala nga si Gaio nga akong gihigugma sa tinuoray. 

2 Mahal kong higala, hinaot nga maayog lakaw ang tanan sa imong kinabuhi. Magbaton ka unta og kahimsog sa lawas ug kalag. 3 Nalipay kog dako uyamot uban sa mga kahigalaan nga nangabot ug nagdayeg sa imong kamatinud-anon ug giunsa nimo pagkinabuhi ang maong kamatuoran. 4 Walay laing makahatag nakog tumang kalipay, kay sa pagkadungog nga ang akong mga anak nagkinabuhi sa kamatuoran. 

5 Hinigugma, maayo ang imong gibuhat sa pag-atiman sa kaigsoonan tang lalaki ug babaye. Ang akong gipasabot mao ang nangabot gikan sa laing mga dapit. 6 Gisuginlan nila ang nagkatigom nga Simbahan mahitungod sa imong kaluoy. Labing maayo nga hatagan sila sa gikinahanglan aron makapadayon sa panaw sama nga imo ning gihimo alang sa Diyos. 7 Sa tinud-anay nanglakaw sila sa kadalanan tungod sa iyang ngalan nga walay gidawat bisag unsa sa mga pagano. 8 Dawaton unta nato ang sama ining mga tawhana. Himoon ta ang kaugalingon nga katabang nila sa buhat alang sa kamatuoran. 

9 Nagsulat ko ini alang sa Simbahan. Apan si Diotrepes, ang nangandoyng mangulo, wala moila sa atong gahom. 10 Busa, inig-anha nako, pahinumdoman ko siya kanunay sa iyang mga lihok. Kay gipakaulawan ta niya sa daotang mga pulong. Dili kay kini lang. Dili siya modawat sa atong mga igsoon, gani pugngan niya ang  buot modawat nila. Gipapahawa pa sila sa Simbahan. 

11 Mahal kong higala, ayawg sunda ang daotan, apan ang maayo. Ang nagbuhat sa maayo iya sa Diyos. Ang nagbuhat sa daotan wala makaila sa Diyos. 12 Karon, bahin ni Demetrio: ang matag usa nagdayeg niya, bisan ang kamatuoran mismo. Gidayeg sab siya namo. Nahibawo ka nga kon morekomendar ta kang bisan kinsa ato ning gibuhat sumala sa kamatuoran. 13 May daghang butang nga gusto kong isulti ninyo, apan dili sa sulat. 14 Manghinaot ko nga magkita ta sa dili madugay, ug magkaatubangay ta paghinabi. 

Ang kalinaw naa ninyo. Nangumusta ang imong mga kahigalaan. Ipangumusta pod ko sa kahigalaan ta dinha, ang usag usa nila.

